PRM: Duhtavaš go ráđđehus evttoha korona miljovnnaid sámi ealáhusaide 
Ráđđehus evttoha dálá heahtepáhkas 4 miljon ru sámi ealáhusaide sihkkarastin dihtii einnostahttivuođa ealáhusdolliide gáibideaddji áiggis. Sámedikkis šaddá ovddasvástádus ruđaid juohkimis. 
– Mun lean movtta go min leat guldalan ja go ráđđehus dál evttoha korona ruđaid Sámediggái. Dán geažil sáhttit mii nannet min doarjjaortnegiid sin ektui geaidda roassu lea čuohcan. Dasto presiseren ahte 4 miljon ru 16,3 miljárddas lea dušše smávva oasáš heahtepáhkas, dadjá sámediggeráđđi Silje Karine Muotka (NSR).
Ráđđehus ovddidii ođđa heahtepáhka preassakonferánssas bearjadaga. Ráđđehus evttoha doaibmabijuid oktiibuot 16,3 miljárdda ru. Sámi ealáhusaide lea virus čuohcan garrasit. Ollugat vásihit ahte gávpejohtu lea leamaš heittot ja ráđđehus evttoha danne 4 miljon ru sámi ealáhusaide. 
Čavga doaibmabijut maiguin bissehit njoammuma leavvama leat maiddái bággen muhtun fitnodagaid unnidit aktivitehta. Ollu fitnodagain leat ain likviditehta- ja máksinváttisvuođat. 
Heahtepáhkas leat doaibmabijut ollu servodatsurggiin. 
– Mun vuorddán ahte ráđđehusa heahtepáhkka muđui deaivá sámi servodaga bures. Mii maid fertet juohkit bures dieđuid doarjjaortnegiid birra, nu ahte sii geaidda roassu lea čuohcan dihtet doarjjaortnegiid birra, dadjá sámediggeráđđi Silje Karine Muotka.
Sámediggeráđđi máhccá fas lagabuidda áššái dan birra movt ruđat galget geavahuvvot. 
Sámediggi oaččui maiddái 4 miljon ru sámi ealáhusaide miessemánus 2020 oassin ráđđehusa heahtepáhkas. 

